
ABSTRAK 

 

 

Keperluan komponen kecergasan adalah berbeza bergantung kepada jenis sukan yang 
dipraktikkan. Tujuan kajian ini dijalankan untuk mengenalpasti komponen kecergasan 
dominan bagi pemain sepak takraw wanita elit. Kajian ini menggunakan dua kaedah 
analisis iaitu melalui rakaman video perlawanan dan pengukuran prestasi 
countermovement jump (CMJ) pemain. Analisis rakaman video dilakukan terhadap 
perlawanan sepak takraw semasa Sukan SEA 2019 melibatkan empat buah negara. 
Manakala pengukuran prestasi CMJ pemain melibatkan lapan orang pemain wanita elit 
SUKMA Perak. Analisis dilakukan untuk mendapatkan jumlah ulangan penggunaan 
komponen kecergasan yang dilakukan semasa pertandingan manakala pengukuran 
prestasi CMJ dilakukan untuk mendapatkan profil daya-halaju pemain. Hasil dapatan 
kajian mendapati komponen kecergasan dominan bagi pemain sepak takraw wanita elit 
ialah kuasa (M = 56.00 + 4.97) dan masa reaksi (M = 56.00 + 13.44). Dapatan kajian 
komponen kecergasan dominan bagi posisi apit kiri (perejam) dan tekong ialah kuasa 
manakala bagi apit kanan (pengumpan) ialah masa reaksi. Dapatan kajian bagi profil 
daya-halaju menunjukkan terdapat defisit halaju (velocity). Kesimpulannya, keperluan 
komponen kecergasan adalah berbeza mengikut posisi pemain. Oleh yang demikian, 
dicadangkan agar program latihan yang dirangka adalah mengikut keperluan posisi 
pemain. Selain itu, latihan bagi mengurangkan defisit halaju perlu ditekankan untuk 
meningkatkan komponen kecergasan kuasa dan masa reaksi. 

FORCE-VELOCITY PROFILES AND PHYSICAL FITNESS COMPONENTS 

OF ELITE FEMALE SEPAK TAKRAW PLAYERS 

 
 

ABSTRACT 

 
 

The requirements of the fitness component are different depending on the type of sport 
practised. The purpose of this study was to identify the dominant fitness components 
of elite female sepak takraw players. This study uses two methods of analysis, namely 
through video recording of the match and measurement of the athlete's 
countermovement jump (CMJ) performance. Video recording analysis was conducted 
on sepak takraw matches during the 2019 SEA Games involving four countries. 
Meanwhile, the CMJ performance measurement of players involved eight SUKMA 
Perak female players. An analysis was undertaken to obtain the total number of 
repetitions of the use of fitness components performed during the competition, while 
CMJ performance measurements were carried out to gather the athlete's force-velocity 
profile. The results of the study found that the dominant fitness components of elite 
female sepak takraw players are power (M = 56.00 + 4.97) and reaction time (M = 
56.00 + 13.44). The findings of the study of the dominant fitness component for the 
position of the left flank (killer) and tekong is power while for the right flank (feeder) 
it is reaction time. The research findings for the force-velocity profile showed that there 
is a velocity deficit. In conclusion, the requirements of the fitness component are 
different according to the player's position. Therefore, it is recommended that the 
training program is designed according to the needs of the player's position. In addition, 
training to reduce the velocity deficit should be emphasized to increase the fitness 
components of power and reaction time. 

BAB 1 

 

 

 

 

PENDAHULUAN 

 

 

 

 

1.1 Pengenalan 

 

Bab ini membincangkan secara keseluruhan mengenai kajian yang dilaksanakan. 

Perbincangan meliputi latar belakang keperluan komponen kecergasan yang diperlukan 

pemain sepak takraw wanita. Seterusnya, pernyataan masalah yang menghuraikan 

rasional penyelidikan ini dijalankan. Selain daripada itu, bab ini juga mengemukakan 

objektif, persoalan dan hipotesis kajian yang dibentuk selaras dengan kerangka 

konseptual kajian ini. Di akhir bab akan membincangkan menengai kepentingan dan 

batasan kajian serta mendefinisikan istilah-istilah yang digunakan dalam kajian ini.  

1.2 Latar Belakang Kajian 

 

Sepak takraw adalah sukan yang telah disenaraikan dalam Sukan Asia sejak tahun 1990 

di Beijing, China dan telah mula berkembang di beberapa negara dunia seperti di Timur 

Tengah, Eropah dan Amerika Syarikat (Panganiban, 2019). Sukan sepak takraw juga 

adalah sukan yang paling cepat berkembang di Asia dan juga lebih 20 negara di seluruh 

dunia termasuk Argentina, Australia, Brazil, Canada, Korea, Germany, England, India, 

Japan, Puerto Rico, Spain dan juga USA yang mula menerima sukan sepak takraw 

(Musa et al., 2020b). Selain bola sepak dan bola tampar, sepak takraw juga adalah sukan 

yang popular di negara Thailand, Cambodia, Malaysia, Laos, Filipina dan Indonesia 

(Maseleno et al., 2016). Ianya menjadi sukan yang selalu dimainkan di kawasan yang 

tinggi kepadatan penduduk serta menjadi medium popular bagi golongan muda untuk 

menghilangkan stress pada waktu petang (Ikhwani & Fakhrullah, 2020).  

 

Pada tahun 1993, pasukan sepak takraw wanita negara masih belum dapat 

ditubuhkan tetapi terdapat beberapa pasukan negeri yang aktif membangunkan sepak 

takraw wanita seperti Polis Diraja Malaysia dan Sarawak (Ashok, 1993). Walau 

bagaimanapun hasrat pembangunan sepak takraw wanita telah mula disuarakan pada 

tahun 1991, apabila Kementerian Belia dan Sukan mula merancang pembentukan 

undang-undang baru bagi menubuhkan pasukan sepak takraw wanita di Malaysia 

(Karim, 1991). 

Strategi permainan sepak takraw agak sinonim dengan sukan bola tampar iaitu 

sukan tersebut dimainkan menggunakan jaring tengah yang dibenarkan hanya tiga kali 

sentuhan iaitu menerima bola, mengumpan bola dan membuat rejaman (Maseleno et 

al., 2016). Sifat permainan sepak takraw yang terdiri daripada gabungan elemen sukan 

bola sepak, bola tampar, bola keranjang, badminton, gimnastik dan juga sepak raga 

yang digabungkan menjadi sukan yang berprestasi tinggi dan mempunyai peraturan 

permainan untuk dikelolakan sebagai satu format pertandingan (Musa et al., 2020a). 

Permainan sepak takraw menggunakan format pertandingan 21 mata dengan setiap 

mata diperolehi jika pasukan berjaya memasukkan bola ke dalam gelanggang pihak 

lawan ataupun pihak lawan melakukan kesilapan (International Sepak Takraw 

Federation, 2016). 

 

Kecergasan fizikal merupakan kecergasan keseluruhan organisma manusia 

yang berfungsi dengan efisien dan berkesan (Corbin et al., 2000). Kecergasan fizikal 

mengandungi sebelas komponen yang dapat memberi sumbangan kepada kualiti hidup 

secara penuh dan dikaitkan dengan kebolehan seseorang bekerja dengan berkesan, 

menikmati riadah, menjadi sihat, menentang penyakit hipokinetik dan menghadapi 

keadaan kecemasan. Secara amnya kecergasan fizikal adalah bergantung kepada setiap 

komponen bersenam, pemakanan dan corak hidup yang aktif. Kecergasan fizikal adalah 

berlandaskan kesihatan dan juga perlakuan motor. Kecergasan fizikal berlandaskan 

kesihatan meliputi lima komponen iaitu komposisi badan, keupayaan kardiovaskular, 

kelenturan, daya tahan otot dan kekuatan otot. Kecergasan fizikal berlandaskan 

perlakuan motor pula merangkumi enam komponen iaitu ketangkasan, imbangan, 

koordinasi, kuasa, masa tindak balas serta kepantasan. Ini kerana melalui latihan yang 

berterusan serta intensiti latihan yang tinggi dapat menguatkan daya tahan otot dan 

membolehkan sesuatu pergerakan yang dilakukan lebih efisyen (Ismail & Zakariya, 

2008).  

 

Keadaan fizikal manusia juga dapat ditakrifkan sebagai tahap kemampuan 

manusia yang diukur dengan keadaan fizikal dan perlakuan fizikal dalam melakukan 

aktiviti (Salahuddin, 2017). Salahuddin (2017) menyimpulkan bahawa komponen 

kecergasan fizikal lakuan motor paling asas meliputi komponen kekuatan, daya tahan 

otot, kelajuan, koordinasi dan fleksibiliti. Manakala komponen kecergasan lain pula 

adalah gabungan dua komponen atau lebih. Dimana daya ledak atau kuasa (power) 

merupakan gabungan antara kekuatan, kepantasan dan ketangkasan dan koordinasi. 

Komponen yang harus dikembangkan dalam meningkatkan keadaan fizikal ialah 

kekuatan, daya tahan otot, kekuatan otot, kelajuan, fleksibiliti, ketangkasan, koordinasi 

dan keseimbangan. Salahuddin (2017) juga berpendapat dengan menggabungkan serta 

mengembangkan lapan komponen kecergasan fizikal tersebut maka latihan bagi 

meningkatkan kecergasan fizikal pemain akan mencapai tahap maksima. 

 

Sukan sepak takraw banyak tertumpu menggunakan otot bawah badan (lower 

body) semasa latihan dan pertandingan dengan banyak melakukan aktiviti balistik 

(Chen et al., 2018). Sebagai sukan berpasukan berimpak tinggi yang berkuasa, sepak 

takraw memerlukan pemain untuk cergas dari segi fizikal, kuat dan mahir dalam teknik 

terutamanya bahagian bawah badan (Wiriawan & Nurdiansyah, 2020). Sepak takraw 

memerlukan pemain menguasai pelbagai kemahiran prestasi seperti melompat, 

menghadang, gulung atau merejam yang berkaitan dengan keperluan kekuatan, kuasa, 

ketangkasan dan kelajuan semasa tempoh permainan (Chen et al., 2018; Wiriawan & 

Nurdiansyah, 2020). 

 

Semua sukan berpasukan harus dianalisis atau dilatih berdasarkan tahap kapasiti 

aerobik yang tinggi digabungkan dengan tahap kuasa dan kekuatan yang mencukupi 

untuk melakukan tindakan berintensiti tinggi berulang dalam masa yang sangat singkat 

dan berbeza antara sukan (Pino-Ortega et al., 2021). Kecergasan fizikal pemain juga 

berbeza mengikut jenis sukan dan perlu ditekankan konsep prinsip latihan yang betul 

semasa menjalankan latihan dengan mengamalkan periodisasi yang sesuai semasa 

latihan (Mujika et al., 2018). Prinsip bebanan progresif dibayangkan untuk 

mengurangkan risiko kecederaan dan latihan berlebihan sambil merangsang 

penyesuaian latihan jangka panjang dimana umum mengetahui peningkatan beban 

latihan yang berlebihan dan cepat berkemungkinan bertanggungjawab kepada 

sebahagian besar kecederaan tisu lembut (Haugen et al., 2019). Penting juga untuk 

mengenalpasti komponen kecergasan yang sesuai bagi meningkatkan prestasi pemain 

secara optimum dengan memastikan tiada pembaziran tenaga berlaku selepas latihan 

yang tidak mendatangkan impak kepada pemain (Mujika et al., 2018). 

 

Oleh itu, melalui kajian yang dijalankan ini boleh mengenal pasti keperluan 

komponen kecergasan yang perlu diberi perhatian semasa latihan oleh jurulatih dan 

pemain dan mengenal pasti tahap daya-halaju yang terdapat dalam kalangan pemain 

sepak takraw wanita. Ini juga dapat memberi kesedaran kepada pemain supaya dapat 

meningkatkan lagi tahap kecergasan mereka dari masa ke semasa demi meningkatkan 

mutu pemainan semasa kejohanan sukan, serta dapat membantu jurulatih untuk 

merangka program latihan yang lebih baik dan lebih tepat bagi meningkatkan prestasi. 

 

 

1.3  Penyataan Masalah 

 

Sukan sepak takraw adalah sukan yang telah dimonopoli oleh kaum lelaki sejak dari 

awal pengenalan permainan. Tetapi sejak 16 tahun lalu, sukan ini telah mula dimainkan 

oleh kaum wanita. Sejak awal pengenalan kepada wanita, tahap kemahiran dan prestasi 

pemain masih lagi tidak mampu berada di tahap yang terbaik, merujuk kepada 

pencapaian Sukan SEA 2017 pasukan sepak takraw wanita Malaysia mendapat pingat 

perak dan ini adalah pencapaian tertinggi pasukan sejak tahun 2005 penubuhan pasukan 

sepak takraw Malaysia (Bernama, 2017). 

 

Dengan meneliti prinsip-prinsip latihan suaian fizikal, setiap latihan dan 

program yang dirangka perlu juga mengambil kira pengkhususan dan perbezaan 

individu terhadap latihan serta sukan yang terlibat (Mohamad, 2019). Peraturan 

kekhususan menyatakan bahawa latihan harus sepadan dengan aktiviti yang ingin 

diperbaiki (Junior, 2020). Jika latihan lebih banyak tertumpu berkaitan dengan 

komponen kecergasan fizikal yang diperlukan, lebih banyak faedah yang akan 

diperolehi untuk mencapai matlamat latihan dan lebih kurang spesifik bentuk latihan, 

lebih banyak masa yang diperlukan untuk mencapai matlamat dalam latihan (O’keeffe 

et al., 2007). 

Penguasaan teknik asas lakuan dalam sukan sepak takraw adalah sangat 

penting, selain itu pemain perlu juga menguasai teknik-teknik khusus. Teknik asas 

dalam permainan sepak takraw adalah seperti sepak sila, memaha, sepak kura, kawalan 

bola kepala dan teknik-teknik khusus seperti servis, rejaman, mengumpan, menerima 

dan menghantar bola serta blocking (Setiawan, 2015). Dalam setiap aktiviti pergerakan 

sepak takraw mempamerkan faktor komponen kecergasan fizikal yang berbeza, kerana 

kita dapat lihat faktor komponen yang dominan bagi kelakuan servis dan mengumpan 

adalah koordinasi. Manakala faktor komponen dominan bagi kelakuan perejam adalah 

kekuatan (Hidayat et al., 2020). Tetapi ada lagi beberapa aspek komponen kecergasan 

fizikal yang penting seperti kuasa, masa reaksi, ketangkasan, kelajuan, imbangan dan 

fleksibiliti yang perlu dilatih secara keseluruhan, terutama apabila melibatkan 

periodisasi latihan pada peringkat fasa persediaan umum (Bompa, 1999).  

 

 Dalam kajian ini, penyelidik ingin melihat tahap profil daya-halaju dan 

komponen kecergasan yang diperlukan oleh pemain sepak takraw wanita. Selain itu, 

komponen kecergasan fizikal masa reaksi memainkan peranan yang penting dalam 

kehidupan seharian seperti pemanduan yang laju juga sama pentingnya dengan 

keperluan pemain elit yang memerlukan reaksi pantas untuk menghadapi pelbagai 

keadaan (Balkó et al., 2017). Menurut Panganiban (2019), dapatan bagi komponen 

kecergasan fizikal masa reaksi mencatatkan 96.6 peratus bagi ujian masa reaksi yang 

dijalankan, ini menunjukkan pemain sepak takraw mempunyai keupayaan komponen 

kecergasan masa reaksi yang sangat tinggi tetapi bagi komponen daya tahan 

kardiovaskular pula menunjukkan peratus dapatan yang sedikit 26.7 peratus. Sebagai 

contoh untuk melakukan pergerakan rejaman, pemain perlu bermula dengan mengesan 

rangsangan yang diterima daripada pengumpan. Rangsangan yang diterima perlu 

ditafsirkan dengan kadar yang pantas untuk membuat keputusan melaksanakan 

rejaman. Ini memerlukan tahap komponen masa reaksi yang amat baik bagi seseorang 

pemain melaksanakan tanggungjawabnya sebagai perejam. 

 

Usaha untuk mencapai tahap prestasi permainan yang tinggi juga bergantung 

kepada komponen Daya Tahan Otot (DTO) pada bahagian otot bawah kaki. Pemain 

perlu melakukan lakuan fizikal semasa latihan berulang kali untuk mendapatkan 

kesempurnaan lakuan dalam sesuatu permainan. Komponen DTO membantu dalam 

perlakuan sepak sila kerana semasa melakukan sepak sila pemain juga harus menahan 

berat badan pada masa yang sama dengan menggunakan sebelah lagi kaki (Ilham, 

2020). Jadi sukan sepak takraw menuntut supaya pemain mempunyai DTO yang tinggi 

untuk melakukan aksi-aksi yang penting sepanjang tempoh permainan berlangsung dan 

menjadi komponen kecergasan fizikal secara asas dan total dalam membantu 

komponen kecergasan fizikal yang lain. Menurut beberapa kajian yang telah dijalankan 

terdapat beberapa perbezaan dapatan kajian terhadap komponen kecergasan fizikal 

dominan bagi setiap posisi pemain sepak takraw (Chen et al., 2018; Wiriawan & 

Nurdiansyah, 2020; Yaakub et al., 2019). Perbezaan ini dilihat ketara apabila penyelidik 

mempunyai pendapat berbeza tentang keperluan kecergasan dominan antara posisi 

dalam sukan sepak takraw. Ini menyukarkan jurulatih, pemain dan juga pihak 

pengurusan untuk merangka bentuk latihan yang tepat bagi setiap individu pemain. 

Usaha untuk memberi panduan penekanan terhadap komponen kecergasan yang 

tepat dalam kejurulatihan sepak takraw amat penting supaya dapat membawa pasukan 

sepak takraw wanita elit sebaris dengan pasukan sepak takraw wanita negara lain. 

Pelbagai usaha untuk membangunkan sepak takraw wanita telah berlaku semenjak 

tahun 1991 apabila Kementerian Belia dan Sukan melalui Setiausaha Parlimen 

Kementerian berkenaan, Datuk Haji Ismail Said ada menjelaskan bahawa tidak ada 

masalah untuk memperkenalkan sukan itu secara besar-besaran dan tidak mustahil 

diadakan kerana potensi wanita dalam sukan lain lebih mencabar seperti badminton dan 

bola keranjang (Karim, 1991). Dengan adanya kajian ini diharap dapat membantu 

dalam meningkatkan prestasi pemain sepak takraw wanita elit berfokuskan kepentingan 

komponen kecergasan fizikal dominan yang diperlukan dalam permainan sepak takraw. 

 

 

1.4  Kepentingan Kajian 

 

Kepentingan kajian ini terarah kepada keperluan jurulatih pasukan, jurulatih sekolah 

sukan, jurulatih, guru sukan dan pemain sepak takraw itu sendiri. Secara umumnya 

kajian ini akan dapat membantu jurulatih untuk mengenalpasti halatuju latihan yang 

lebih baik supaya pembangunan persediaan latihan kepada pemain wanita dapat 

disediakan dengan lebih baik. Jurulatih perlu mempunyai idea dan sifat keterbukaan 

untuk menerima ilmu serta maklumat baru dalam merangka latihan yang akan 

dijalankan bersama pemain masing-masing dan tidak menggunakan model latihan yang 

sama dengan pemain lelaki kepada pemain wanita. Selain itu, kajian ini boleh menjadi 

asas panduan dalam mengenalpasti komponen kecergasan yang perlu diberi perhatian 

oleh jurulatih supaya pemain dapat berkembang dengan baik tanpa mengalami sebarang 

kecederaan. 

 

Kajian ini juga boleh digunakan oleh semua penggiat sukan sepak takraw 

wanita untuk mencari bakat baru dalam sukan sepak takraw kerana lebih awal 

penglibatan individu tersebut akan meningkatkan peluang dalam menguasai kemahiran 

sepak takraw. Ujian pengesanan bakat (talent identification) dapat dijalankan dengan 

menggunakan bateri ujian yang betul dan tepat terhadap bakal pemain sepak takraw 

wanita. 

 

Dengan mengetahui komponen kecergasan fizikal dominan yang diperlukan 

dan tahap daya-halaju bagi pemain sepak takraw wanita di Malaysia, pihak Persatuan 

Sepak Takraw Malaysia, kejurulatihan sepak takraw dan Kementerian Belia dan Sukan 

boleh mula merancang pembangunan dari peringkat akar umbi untuk melahirkan 

pemain sepak takraw wanita yang lebih berdaya saing dan mampu memberikan 

kejayaan kepada Negara. 

 

 

1.5  Objektif Kajian 

 

i. Mengenal pasti komponen kecergasan yang diperlukan oleh pemain sepak 

takraw wanita elit. 

ii. Mengenal pasti perbezaan keperluan komponen kecergasan berdasarkan 

posisi pemain sepak takraw wanita elit. 

iii. Mengenal pasti tahap prestasi daya-halaju pemain sepak takraw 

berdasarkan ujian countermovement jump (CMJ). 

 

 

1.6  Persoalan Kajian 

 

Persoalan kajian dan hipotesis kajian berikut dinyatakan sebagai panduan untuk 

mencapai objektif kajian: 

 

i. Apakah komponen kecergasan dominan yang diperlukan oleh pemain 

sepak takraw wanita elit? 

ii. Apakah perbezaan keperluan komponen kecergasan fizikal berdasarkan 

posisi pemain sepak takraw wanita elit? 

iii. Apakah tahap prestasi daya-halaju pemain sepak takraw wanita elit 

berdasarkan ujian countermovement jump (CMJ)? 

 

 

1.7 Batasan Kajian  

 

Kajian dijalankan menggunakan empat video perlawanan sahaja kerana hanya terdapat 

lima pasukan yang bertanding bagi ketegori regu dan hanya perlawanan peringkat 

separuh akhir mempunyai liputan di laman sesawang rasmi penganjur. Kejohanan 

Sukan SEA 2019 juga dipilih kerana kejohanan tersebut adalah merupakan kejohanan 

tertinggi yang dianjurkan sebelum wabak Covid-19. Selepas itu, tidak ada kejohanan 

sepak takraw peringkat antarabangsa yang di anjurkan oleh Persekutuan Sepak Takraw 

Antarabangsa atau lebih dikenali dengan International Sepak Takraw Federation 

(ISTAF).  

 

Kajian ini juga dijalankan kepada pemain pasukan sepak takraw wanita di 

Malaysia sahaja. Ini mungkin tidak dapat menggambarkan profil kecergasan pemain 

dalam permainan secara keseluruhan. Begitu juga perbandingan jantina yang sebenar 

bagi keperluan komponen kecergasan dalam pertandingan kerana kajian ini hanya 

tertumpu kepada pemain wanita sahaja. 

 

Pelaksanaan kajian ini juga terhad pada masa dan tempoh penyelidikan tersebut 

yang hanya berlangsung selama empat minggu tempoh latihan kardiovaskular iaitu 

sebanyak enam belas sesi latihan kesemuanya dengan nisbah empat sesi latihan untuk 

seminggu. Selain itu, pemilihan sasaran kajian terbatas kepada pemain sepak takraw 

wanita elit sahaja disebabkan populasi kajian yang kecil. Kajian ini juga dijalankan 

semasa pandemik Covid-19 pada tahun 2021 yang telah menghadkan jarak perjalanan 

bagi proses kutipan data kajian.  

1.8  Definisi Operasional 

 

1.8.1 Pemain Sepak Takraw Wanita Elit 

 

Seramai lapan (8) orang pemain sepak takraw wanita negeri Perak yang terlibat dalam 

kajian ini. Semua pemain berumur 18 hingga 22 tahun. Semua pemain ini berlatih untuk 

menyertai Kejohanan Sukan Malaysia 2022 (SUKMA 2022). Mereka juga merupakan 

pemain yang pernah mewakili negeri ke kejohanan peringkat kebangsaan di Malaysia. 

 

 

1.8.2 Notational Analysis (Analisis Notasi)  

 

Penggunaan kaedah analisis notasi dalam kajian ini adalah berdasarkan jumlah 

perlakuan aktiviti fizikal yang dilakukan oleh pemain sepak takraw sepanjang 

permainan. Perlakuan aktiviti fizikal ini merujuk kepada komponen kecergasan fizikal 

yang telah dikaji oleh penyelidik lain. Maklumat yang digunakan untuk analisis notasi 

biasanya dikumpulkan dengan memerhati prestasi pasukan dalam persekitaran yang 

kompetitif (Arastey, 2019). 

1.8.3 Prestasi dalam Permainan 

 

Prestasi adalah hasil dan mutu yang diperoleh atau dicapai dalam menjalankan sesuatu 

tugas. Prestasi juga boleh didefinisikan sebagai pencapaian matlamat dengan 

memenuhi atau melebihi standard yang telah ditetapkan (Kellmann et al., 2018). Mutu 

permainan pemain dinilai oleh jurulatih sepanjang pertandingan berlangsung 

melibatkan beberapa elemen dari segi pukulan rejaman, jumlah servis lepas, kawalan 

penerimaan bola dan hantaran bola kepada rakan pasukan (Musa et al., 2020b). Prestasi 

boleh dicirikan oleh hasil pertandingan atau persepsi staf pelatih, walaupun keupayaan 

fizikal maksimum yang penting sering digunakan sebagai pengganti (Nédélec et al., 

2012).  

 

 

1.8.4 Data Profil  

 

Pemprofilan data secara amnya ditakrifkan sebagai proses mendedahkan struktur, corak 

dalam kandungan data dan sebarang maklumat lain yang membantu untuk 

mengekstrak, mengubah serta memuatkan data untuk digunakan bagi membuat 

keputusan membangunkan model yang betul dengan langkah berjaga-jaga dalam 

memproses data supaya bahawa hasilnya boleh dipercayai (Walter, 2009). Profil data 

adalah kaedah untuk memeriksa data yang terdapat dalam sumber data dan mengumpul 

statistik dan maklumat mengenai data tersebut, ini berguna menggambarkan dan 

membantu untuk memahami struktur subjek juga menganalisis matlamat secara 

keseluruhan bukan hanya beberapa bahagian persekitaran penyelidikan (Porter et al., 

2002).  

 

 

1.8.5 Komponen Kecergasan Fizikal Dominan 

 

Komponen kecergasan fizikal dominan melibatkan komponen kecergasan yang paling 

utama semasa melakukan aktiviti. Setiap lakuan dan aktiviti fizikal yang terlibat dalam 

sukan akan melibatkan komponen kecergasan fizikal dominan (Mohamad, 2019). 

 

 

1.8.6 Komponan Kecergasan Fizikal Masa Reaksi (Reaction Time) 

 

Masa reaksi adalah respon atau tindak balas terhadap rangsangan (Baechle & Earle, 

2008). Dalam kajian oleh Salimin et al. (2017), menerangkan masa reaksi boleh 

dibahagikan mengikut tiga waktu berbeza iaitu masa pra-motor, rangsangan dan masa 

pergerakan. Masa pra-motor adalah tempoh masa otot terlibat bersedia untuk bertindak 

dan mendapat gambaran awal bagi persediaan melakukan pergerakan. Masa 

rangsangan adalah tempoh masa tidak balas diterima dan masa pergerakan adalah masa 

apabila mula menerima rangsangan sehingga pergerakan berlaku. Ini dapat ditentukan 

dengan betapa pentingnya pergerakan lakuan terhadap prestasi dalam kecepatan masa 

melaksanakan tugas sebagai contoh apabila perejam melakukan rejaman dan juga 

rangsangan tindak balas lakuan dari jenis pertahanan sebagai contoh apabila perejam 

melakukan hadangan (Baechle & Earle, 2008). 

1.8.7 Video  

 

Video perlawanan dalam kajian ini merupakan teknologi yang digunakan dalam 

analisis prestasi untuk memberikan gambaran yang sebenar kepada penyelidik 

mengenai lakuan penggunaan komponen kecergasan fizikal. Melalui tayangan video 

ini pemain tidak perlu melakukan demonstrasi secara realiti. Rakaman video ini boleh 

diulang tayang oleh penyelidik sekiranya penyelidik mempunyai pertikaian dalam 

membuat keputusan analisis notasi.  

 

 

1.8.8 Tekong 

 

Tekong dalam kajian ini merujuk kepada posisi pemain yang memulakan setiap kali set 

permainan dengan melakukan servis. Kebiasaannya pemain tengah melakukan servis 

mula permainan. 

 

 

1.8.9 Perejam 

 

Perejam dalam kajian ini merujuk kepada posisi pemain yang mematikan bola setiap 

kali set permainan dengan melakukan rejaman. Perejam juga melakukan kawalan bola 

dan umpanan jika perlu.  

1.8.10 Pengumpan 

 

Pengumpan dalam kajian ini merujuk kepada posisi pemain yang menyediakan bola 

setiap kali set permainan dengan melakukan hantaran kepada perejam untuk melakukan 

rejaman. Pengumpan juga melakukan rejaman jika perlu.  

 

 

1.9  Rumusan 

 

Kesimpulannya, bab ini menjelaskan mengenai pengenalan, masalah kajian, objektif 

kajian, kepentingan kajian, batasan kajian serta beberapa definisi istilah yang menjadi 

komponen penting untuk setiap kajian. Oleh itu, kajian ini amat penting untuk 

dilaksanakan bagi menyumbang kepada pengetahuan baharu dengan mengenal pasti 

komponen kecergasan fizikal dominan dalam permainan sepak takraw dan profil daya-

halaju pemain sepak takraw wanita elit di Malaysia. Lebih penting lagi, kajian ini akan 

menunjukkan kepentingan komponen kecergasan yang berbeza terhadap tiga posisi 

pemain dalam permainan sepak takraw.  

